
Botila batean gordetako mezurik zaharrena
Australiako hego mendebaldeko kostal-
dean barruan mezu bat zeukan botila 
aurkitu zuen Tonya Illmanek joan den 
urtarrilaren 21ean, hondartzan pasea-
tzen ari zela. Ontzia ginebra botila ho-
landarra da eta barruko mezuak 1886ko 
ekainaren 12ko data du idatzita. Ho-
rrenbestez, orain arte aurkitutako me-
zudun botilarik zaharrena da.   

 Botiletan gordetako mezuoi erroman-
tizismo kutsua eman ohi diegu, baina 
aurkitutako paperak, dataz gain, koor-
denatu batzuk ditu eta Paula ontzi ale-
maniarretik bota zutela dio. Alemaniako 
Itsas Behatokiak milaka botila bota zi-
tuen itsasora 1864tik 1933ra, korronte 
ozeanikoak ulertu nahian. Aurkitutako 
botila horietako bat da. n

Frantzia, 1939ko abenduaren 16a 
(Saxonia). Radio Humanité irratiaren 
emankizunak hasi ziren. Frantziarrek ez 
zekiten emisioak nondik zetozen, igor-
leak errepikagailua aldatzen baitzuen 
aldiro. Irratiak berak zioen Frantzia-
ko Alderdi Komunistaren ahotsa zela, 
eta irratiaren izenak berak L’Humanité 
egunkari komunista zekarren gogora.
 Baina irratia sortzeko agindua Berlin-
dik etorri zen aste batzuk lehenago. Pro-
tokoloa Joseph Goebbels (1897-1945) 
informazio eta propaganda ministroak 
berak sinatu zuen urriaren 30ean.
 Irratia arma indartsua zela jabetu-
ta, Goebbels doktoreak etxean proba-
tu zuen lehenik. 1933an diru-laguntza 
partida handia bideratu zuen irrati-har-
gailuen ekoizpenera, produktua askoz 
merkeago saltzeko. Gerra pizterako, 
zazpi milioi irrati saldu zituzten Alema-
nian. Irrati uhinen bidez alemaniarren 
etxeetan eta buruetan sartu zen propa-
ganda ministroa. 
 1939 urtearen amaiera, Frantziako 
Guduaren atarian, uhinek arerioen le-
rroa zeharkatzeko garaia zen. Igorgailu 
indartsuak instalatu zituzten Kolonian, 
Stuttgarten eta Leipzigen eta frantse-
sezko buletinak ematen hasi ziren. 
Alemaniar espioiei buruzko gezurrak 
zabaldu zituzten, esaterako, mojaz mo-

zorrotuta ezkutatzen zirela. Hala, zen-
bait kasutan, frantziar soldaduek mojak 
bildu eta eskuak eta zintzurra begira-
tzen zizkieten, gizonezkoak ez zirela 
egiaztatzeko. Beste mamu batzuk ere 
erabili zituzten estrategiaren lagunga-
rri; jauskariei zeruaren koloreko uni-
forme urdin argiak eman zizkieten “iku-
sezinak” izan zitezen. 
 Espioien errezeloa izurria bezala za-
baldu zen eta, alarma faltsuen meha-
txuak bultzatuta, milaka eta milaka 
frantziarrek etxea utzi zuten leku segu-
ruago baten bila. Goebbelsek “artaldea” 
nahi bezala gidatzeko ordua zen.

  “Toki seguruetara iristeko alema-
niarrik gabeko bide” jakinak erabiltze-
ko gomendatu zieten buletinen bidez. 
Bide horiek frantziar tropek hornigaiak, 
armak eta zaurituak batetik bestera 
eramateko erabiltzen zituzten; jende 
uholdeak irratiz gidatuta, frantziar ejer-
tzitoaren bideak kolapsatu zituzten eta, 
bide batez, alemaniar Panzerrek Pari-
sera iristeko erabiliko zituzten bideak 
garbiago geratu ziren. 
 Gerra irabaztea beste kontu bat izan-
go zen, baina Frantziako fronteko irrati 
gudua erraz irabazi zuen propaganda-
ren maisuak. n

